
Тема. Теләче төбәге топонимнарыtc "Тема. 
Телђче тљбђге топонимнары."
Максат. Топонимика һәм топонимнар турында алган белемнәрне ныгыту; Теләче төбәге топонимнары белән танышу; туган төбәккә, аның табигатенә сакчыл караш тәрбияләү.

Җиһазлау. М.З.Зәкиев, Н.В.Максимов «Татар теле» дәреслеге (10-11сыйныф), Г.Ф.Саттаров «Татар топонимиясе», Ф.Гарипова «Авыллар һәм калалар тарихыннан», «Туган ягым - Теләче» китаплары, видеоязма, тестлар, укучыларның язмалары.

Дәрес барышы.
I. Дәресне оештыру.

Укытучы. Туган җир... Туган авыл... Һәркемнең йөрәгенә бик якын һәм кадерле бу сүзләр. Безнең һәрберебезнең газиз туган йорты, нигезебез урнашкан кадерле туган авылы бар. Һәр авылның үзенә генә хас, кабатланмас, истәлекле урыннары күп. Сокланып туймаслык тугайлар, челтерәп ага торган чишмә буйлары, балыклы күлләр, туган ягыбызның кырлары, басулары, шаулап торган урманнары күңелләргә рәхәтлек биреп, туган туфракка мәхәббәт тәрбияли. Туган төбәгебезнең һәр сукмагы, һәр агачы, кешеләре күңелгә ифрат та якын. Ә без шушы нигезебезнең тарихын, атамасының килеп чыгышын, мәгънәсен беләбезме соң? Бүгенге дәресебездә без сезнең белән менә шушы сорауларга җавап табарга тырышырбыз. Яшәгән төбәгебездәге тарихи урыннар белән дә танышырбыз.

II. Актуальләштерү.

Укытучы. Укучылар, узган дәрестә без татар топонимикасы һәм топонимнар турында мәгълүмат алган идек. Әйдәгез, белемнәребезне тикшереп китик әле. (Укучылар компьютердагы тест сорауларына җавап бирәләр).
1. 
Топоним —


а) 
ыру, кабилә, милләт исеме;


ә) 
урын, җир атамалары;


б) 
халыкның сөйләм теле.

2. 
Кайсы атама топонимика төренә карамый?


а) 
ойконимия;


ә) 
гидронимия;


б) 
оронимия;


в) 
омонимия.

3. 
Этнонимнар топоним була аламы?


а) 
әйе;


ә) 
юк.

4. 
«Авыллар һәм калалар тарихыннан» китабының авторы кем?


а) 
Г.Саттаров;


б) 
Ф.Гарипова;


в) 
М.Зәкиев.

Нәтиҗә ясау. Үзбәя.

III. Уку мәсьәләсен кую һәм чишәргә әзерләнү.

Укытучы. Авыллар, авыллар... Аларда безнең үткән тарихыбызның бер өлеше, халыкның моңы, кайгы-шатлыгы, куанычлары һәм сагышы. Аларның берләре бик борынгы, икенчеләре шактый соң барлыкка килгән. Һәрберсенең үз үсеш тарихы, үз мохите, үзенең данлыклы кешеләре бар. Шуның өстенә авыллар — милләтебезгә, халкыбызга җиң сызганып хезмәт итүче кадрлар бирә торган изге урыннар. Безне чолгап алган мохит — безнең хәзергебез һәм үткән тарихыбыз ул. Һәм бу мохиттәге һәр атама шул тарих сәхифәләренә алтын хәрефләр белән язылган.

Укучылар, сез Теләче төбәгендәге кайсы авыл атамалары, тарихы турында мәгълүматлар таптыгыз? Язмаларыгыз белән танышыйк әле. 

IV. Уку мәсьәләсен чишү.

Һәр төркемнән берәр укучы сөйли.

1нче төркем.
1. 
Теләче авылы Татарстан Республикасының төньяк районнары исемлегенә керә. Бу авыл башкалабыз Казаннан төньяк—көнчыгыш юнәлештә 78 чакрым ераклыкта, Кече Мишә елгасының Мишәгә кушылган җирендә урнашкан. Теләче авылының барлыкка килүе Казан ханлыгы чоры документларына бәйле. Авыл атамасының килеп чыгышы болгар татарларының борынгы ирләр исеме Теләчедән алынган. Теләче сүзе — бәхет, уңыш, теләп алынучы мәгънәсен йөртә. И.А.Износковның 1883 елгы хезмәте буенча Теләче авылы турында тулырак мәгълүматлар алырга мөмкин.

2нче төркем.
XV – XVI гасырларда, Казан ханлыгы чәчәк аткан чорда, Теләче районы — тулы тормыш белән яшәүче күп халыклы төбәк. Ул вакыттагы зур авыллар әле бүген дә исән—саулар: Шәтке, Олы Нырсы, Тәмте, Иске Җөри, Кибәхуҗа...

Иске Җөри авылы район үзәге Теләчедән көнчыгыш якта 9 чакрым ераклыкта урнашкан. Авыл зиратында 16 нчы йөзнең беренче яртысына караган кабер ташы cакланган. Бу авыл янында шәһәрлек булуы турында да мәгълүматлар бар. Ләкин аның хәрабәләре җир белән тигезләнгән дигән фикер яши. Иске Җөри авылына нигез салучының исеме Җөриһан булган. Ул кеше бу авылда бик озак яшәгән, аннан соң күчеп киткән. Бу авылда аның кызы үлеп калган. Аның кабере әле дә булса саклануы билгеле.

3нче төркем.
Олы Кибәхуҗа һәм Кече Кибәхуҗа авыллары да Казан ханлыгы чорыннан ук билгеле. Кибәхуҗа авыллары янындагы зиратта археологлар Алтын Урда чорына мөнәсәбәтле кабер ташлары һәм башка әйберләр җыелмасы билгеләгәннәр. Авылның исеме халык телендә Яңа авыл дип йөртелә. Авылны нигезләүчеләрнең исеме Көббәхуҗа һәм Кадеркол була. Элек чишмәләр бәреп торган Мазар елгасы башында Көббәхуҗа нигез салган. Кадеркол нигезләгән авыл Галдоргыл елгасы буена урнашкан. Кадеркол авылы озакламый яшәүдән туктый, халык Көббәхуҗа авылына килеп утыра. Казан ханлыгы яулап алынгач, авыл халкы чукындырыла, ә авыл Кибәхуҗа дип атала башлый.

Укытучы. Яхшы, укучылар, төбәгебездәге тарихи авыллар турында бик күп мәгълүматлар туплагансыз. Игътибар итсәгез, ул авыллар һәркайсы елгалар, чишмәләр янына урнашкан. Билгеле булганча, елга—суларны бабаларыбыз изгеләштергәннәр, аларга гыйбадәт кылганнар. Шуңа күрә чишмә—чыганаклар турында аерым сөйләп китү урынлы булыр. Игътибарыгызны картага юнәлтегез әле. Безнең райондагы чишмәләрнең картасы бу. Бүгенге көндә районыбызда 25тән артык чишмә бар. Авылның иң газиз бер өлеше итеп, яратып, матур исемнәр дә кушканнар чишмәләргә. Бу су чыганаклары халык тормышының истәлек—хатирәләре һәм олы тарихы турында сөйлиләр. Чишмәләр исемен дәфтәрләргә дә языйк әле. (Укучылар картага күзәтү ясыйлар, дәфтәрләргә чишмә исемнәрен язалар).
«Гыйлемхан чишмәсе, Бай тавы чишмәсе, Камышлык чишмәсе, Көтүче чишмәсе, Гариф чишмәсе, Сәфәр чишмәсе, Фазыл чишмәсе һ.б.»

Укытучы. Ә хәзер видеоязмада Олы Нырсы авылы янындагы «Изгеләр чишмәсе» турындагы күренешләрне карап китик. («Изгеләр чишмәсе» янында уздырыла торган бәйрәмнән күренешләр карау).
Укучылар әзерләгән мәгълүматларны тыңлау.

1нче төркем.
«Изгеләр чишмәсе»нең тарихы ерак гасырларга барып тоташа. Монда изгеләр зираты бар. 1357, 1443, 1472 елларга караган өч кабер ташы сакланган. Янында гына чишмә бәреп чыккан, аңа «Изгеләр чишмәсе» дип исем кушканнар. Аның суы бик шифалы, диләр. Ел саен чишмә янында корбан чалалар, дога кылалар. Ә шифалы чишмә суын эчәргә бик ераклардан кайталар.

2нче төркем.
Кече Кибәхуҗа авылы янындагы «Наратлык чишмәсе»н авыл халкы зурлап, «Изге чишмә» дип йөртә. Элек бу чишмә янында биек, колач җитмәслек наратлар шаулап утырган. Колхозлашу елларында бу наратларны төзелеш эшенә кисеп бетерәләр. Туган якларыннан читтә яшәргә мәҗбүр кешеләр ел саен чишмә янына килеп дога кыла, хәер сала.

3нче төркем.
Сауш авылында «Чукрак чишмәсе» бар. Чишмәне бер бабай ачкан. Ул тумыштан ук чукрак булган. Бу бабай чишмәне карап, чистартып торган, улак ясап куйган. Шушы бабай хөрмәтенә чишмә «Чукрак чишмәсе» исемен алган. Чишмәдә карт—карчыклар бит—кулларын юганнар, хәер акчасын чишмә ташлары астына салып киткәннәр.

(Тагын берничә чишмә тарихы тыңлана). 
Белемнәрне бәяләү.

V. Йомгаклау. 

Укытучы. Без бүген туган төбәгебез, аларның атамалары, елга—сулары, чишмәләре турында сөйләштек. Әйе, туган як изге чишмәләрдән башлангыч ала. Ә чишмәләр — табигать бүләге алар. Без туган ягыбызга, аның халкына, табигатенә игътибарлы, ихтирамлы булырга тиешбез. Яшел яфраклар шаулап, чирәмнәр хуш ис бөркеп, чишмәләр чылтырап аккан ямьле урында яшәү — үзе зур бәхет.

Дәресебезне шигырь юллары белән тәмамлыйсы килә:

Туган як күгендә йолдызлар

Тоныкланса бер көн, нишләрмен.

Әгәр дә корыса соңгы тал,

Серемне кемнәргә сөйләрмен?

Сандугачлар бизсә бакчамнан,

Ят күрсә җиремне торналар,

Нишләрмен, кипсәләр күлләрем,

Корыса күкеле урманнар?

Тургайлар очмаса биектә,

Тозланса саф сулы чишмәләр,

Саекса илемдә елгалар,

Киләчәк буыннар нишләрләр?

VI. Өйгә эш. «Яшә, Чишмә» темасына сочинение язарга. (Үрнәк сочинение укыла).
